
Stjórnarfundur Félags prófessora við ríkisháskóla 

3. fundur stjórnar 2026–2027 föstudaginn 7. ágúst 2026 

kl. 12:00–16:00 í Borgartúni 27 

Mætt: Ingibjörg Ágústsdóttir, Kári Kristinsson, Þórdís Katrín Þorsteinsdóttir, Þröstur 
Olaf Sigurjónsson, Zophonías Oddur Jónsson og Oddur Þór Vilhelmsson. 

Á Teams: Sigrún Ólafsdóttir, formaður. 

Boðaði forföll: Rannveig Björk Þorkelsdóttir. 

Sigurbjörg Erla Egilsdóttir, framkvæmdastjóri, ritaði fundargerð. 

Eftirfarandi dagskrá lá fyrir fundinum: 

1. Sameining félaga 

2. Háskólastefna fyrir Ísland 

3. Ráðstefna Gæðamats háskóla 

4. Frétt Greiningarsjóðs um skýrslu Alþingis um launaþróun 

5. Áherslumál vetrarins í kjaraundirbúningi 

6. Reglulegir fundir stjórnar veturinn 2026–2027 

1. Sameining félaga 

Formaður greindi frá undirbúningi vinnufundar með stjórnum Félags 

háskólakennara og Félags háskólakennara á Akureyri, sem verður haldinn á Akureyri 

3. september. Rætt var um markmið FPR með viðræðunum. Fram kom að félagið 

leggi áherslu á að akademískt starfsfólk háskólanna geti sameinast í einu félagi og 

að mikilvægt sé að vinna hratt að því að skapa þann möguleika, meðal annars með 

hliðsjón af næstu kjarasamningum. 

Á næsta stjórnarfundi stendur til að móta nánar markmið og umboð þeirra fulltrúa 

FPR sem munu sækja vinnufund félaganna á Akureyri. 



2. Háskólastefna fyrir Ísland 

Rætt var um vinnustofu BHM 12. ágúst vegna mótunar fyrstu heildstæðu 

háskólastefnu Íslands. Stjórn taldi mikilvægt að akademísku félögin hefðu beina og 

sýnilega aðkomu að stefnumótuninni, auk þeirrar aðkomu sem þau eiga í gegnum 

BHM. Framkvæmdastjóra var falið að kanna möguleika á sérstakri aðkomu 

akademísku félaganna. Formaður mun jafnframt ræða málið við BHM. 

Stjórnarfólk sem hefur tök á var hvatt til þátttöku í vinnustofunni. 

3. Ráðstefna Gæðamats háskóla 

Rætt var um ráðstefnu Gæðamats háskóla sem haldin verður við Háskólann á 

Akureyri 2. september. Nokkrir fulltrúar félagsins hafa þegar skráð sig til þátttöku og 

stjórn var sammála um að umfjöllunarefni ráðstefnunnar ætti erindi við starf 

félagsins. 

4. Frétt Greiningarsjóðs um skýrslu Alþingis um launaþróun 

Lögð var fram frétt Greiningarsjóðs háskólafélaganna um skýrslu Alþingis um 

launaþróun opinberra starfsmanna, en launaþróun háskólakennara hefur verið 

lakari en hjá ýmsum samanburðarhópum. Stjórn telur mikilvægt að nýta 

niðurstöðurnar í upplýsingagjöf og kjaraundirbúningi félagsins.  

Ákveðið var að vekja athygli félagsfólks á niðurstöðunum í upphafi haustsins og 

vinna efnið jafnframt inn í frekari kynningu og greinaskrif félagsins. 

5. Áherslumál vetrarins í kjaraundirbúningi 

Stjórn ræddi áherslur félagsins í kjaraundirbúningi og hvernig best yrði staðið að 

upplýsingagjöf, virkni félagsfólks og opinberri umræðu í vetur. Samstaða var um að 

leggja áherslu á samfélagslegt mikilvægi öflugs háskólastarfs og draga fram tengsl 

kjara og starfsaðstæðna akademísks starfsfólks við gæði kennslu, rannsóknir, 

nýliðun og möguleika háskólanna á að laða að og halda hæfu starfsfólki. 



Stjórn hyggst leita samstarfs við fleiri hópa um umfjöllun um háskólamál. Formaður 

tók að sér að kanna áhugann á samstarfi meðal þeirra hópa sem komu til tals. 

Ákveðið var að stefna að greinaskrifum í upphafi skólaárs, meðal annars í samstarfi 

við hin akademísku félögin, og að hvetja félagsfólk til að taka þátt í opinberri 

umræðu. 

Stefnt er að reglulegu fréttabréfi félagsins, að jafnaði fyrsta hvers mánaðar, sem 

jafnframt verði birt á vef og samfélagsmiðlum félagsins. Fyrsta upplýsingasending 

haustsins verður send félagsfólki fljótlega og þar verður meðal annars fjallað um 

stöðuna í kjaramálum og verkefni vetrarins fram undan. 

Ákveðið var að halda upplýsingafund með nýju félagsfólki allra ríkisháskólanna á 

Teams í september, annars vegar á íslensku og hins vegar á ensku. 

Framkvæmdastjóri kannar hverjir hafa nýlega fengið framgang í prófessorsstarf og 

undirbýr boð. Þá verður einnig stefnt að reglulegum óformlegum fundum með 

félagsfólki í vetur, fyrsti slíki fundurinn er áætlaður á Akureyri 1. september 

næstkomandi. 

6. Ritlauna- og rannsóknarsjóður prófessora 

Mál tekið á dagskrá með afbrigðum. Að ósk Zophoníasar O. Jónssonar varaformanns 

var staða reglna Ritlauna- og rannsóknarsjóðs prófessora tekin til umræðu. Rætt var 

um óskýrt ábyrgðar- og ákvörðunarvald við breytingar á reglum sjóðsins og eldri 

tillögur stjórnar FPR að breytingum, meðal annars varðandi samræmingu við 

fyrirkomulag hjá öðrum akademískum starfsmönnum. 

Framkvæmdastjóra var falið að finna eldri tillögur stjórnar FPR að breytingum á 

reglum sjóðsins fyrir fyrirhugaðan fund með fulltrúum Háskóla Íslands. Jafnframt var 

rætt um að leita lögfræðilegrar ráðgjafar um hlutverk og heimildir stjórnar sjóðsins 

áður en félagið mótar endanlega afstöðu. 

7. Reglulegir fundir stjórnar veturinn 2026–2027 



Ákveðið var að næsti stjórnarfundur yrði haldinn föstudaginn 21. ágúst kl. 12.30–

14.30 á háskólasvæðinu. Frá og með 9. september verða reglulegir stjórnarfundir að 

jafnaði haldnir annan hvern miðvikudag kl. 12.00–14.00 til skiptis í staðfundi og 

fjarfundi. 

 

Fleira var ekki gert og fundi slitið kl. 15:30. 


